
Гадел Кутуйның “Сагыну” нәсерендә әдәби чаралар
     Теманың актуальлеге. Сугыш чоры китергән афәтне каләм белән генә язып бетереп булмый. Сугыш тәмамлануга 70 ел узуга карамастан, аның авырлыкларын оныту һич тә мөмкин түгел. Чөнки кара хәсрәт бер генә йортны да читләтеп узмады. Шуңа күрә, әдипләр сугыш темасын яктырткан әсәрләрне гасыр дәвамында иҗат итәләр. Сугыш елларындагы ачлык, сугыш кырларында ятып калган корбаннар, фашистлар тоткынлыгында үлем көткән әсирләр язмышы татар язучыларын тетрәндерми калмый. Сугышка 100 гә якын язучы киткән булса, шуларның яртысыннан күбесе сугыштан кире әйләнеп кайтмады. Бөек  Ватан сугышы елларында татар әдәбияты яңа югарылыкка күтәрелде. Татар әдипләренең сугыш чорында иҗат иткән әсәрләрен укып, без, халык кичергән фаҗигаләрне хәтергә төшерәбез, хәзерге тыныч тормышның кадерен ныграк белергә өйрәнәбез. Шуңа күрә дә әлеге тема бүгенге көндә дә актуаль булып кала.
     Теманың өйрәнелү дәрәҗәсе. Татар әдәбиятында сугыш чоры темасын сурәтләгән әсәрләр гасыр дәвамында өйрәнелә. Шул исәптән Гадел Кутуйның иҗади эшчәнлеге, сугыш темасын яктырткан әсәрләре дә тикшеренүчеләр тарафыннан игътибарсыз калдырылмый. Шулай ук татар әдәбияты дәреслекләренә дә аның тормыш юлы хакында мәгълүмат һәм сайланма шигырьләре, “Сагыну” нәсере кертелә. “Әдипләребез” (төзүчеләре Р.Н.Даутов, Р.Ф.Рахмани), “Гадел Кутуй турында истәлекләр” (төзүчесе Р.Нуруллин) китапларында Г.Кутуй турында истәлекләр белән очрашабыз. Г.Минский “Онытылмас очрашулар: Чорыбыз һәи үзбез турында” дигән китабында “Шагыйрь һәм заман” бүлеген Г.Кутуйга багышлый. Х.Хәйринең “Иҗат чишмәләре” дип исемләнгән тәнкыйть мәкаләләре җыентыгында да “Ялкынлы сүз остасы” дигән бүлектә язучының иҗатына игътибар бирелә. Шулай ук Х.Госманның “Кече күңелле зур кеше”, Г.Галиевның “Безнең Кутуй”, Ә.Еникинең “Хәтердәге төеннәр”, Р.Ишморатның “Яшьлегебезне сагынып” дигән мәкаләләре төрле әдәби һәм фәнни журналларда 1963-1983 еллар аралыгында дөнья күрде. Әлеге мәкаләләр Г.Кутуйның тормыш юлы, иҗаты, шул исәптән, сугыш чорында иҗат иткән әсәрләрен өйрәнүгә багышланган.
     Хезмәтнең максаты һәм бурычлары: Г.Кутуйның “Сагыну” нәсерендәге әдәби чараларны өйрәнү әлеге хезмәтнең максаты булып тора.

     Әлеге максатка ирешү өчен түбәндәге бурычлар куелды:

· Г.Кутуйның тормыш юлын һәм иҗатын өйрәнү;

· Әдипнең “Сагыну” нәсерен өйрәнү һәм андагы әдәби чараларны билгеләү.

Хезмәтнең төзелеше: Хезмәт кереш, төп өлеш, йомгак һәм кулланылган әдәбият исемлегеннән тора. Төп өлеш үзе ике бүлеккә бүленгән.
                                                                  Төп өлеш

1. Г.Кутуйның сугыш елларындагы тормышы һәм эшчәнлеге
     Сугыш темасын яктырткан әсәрләр жанры буенча төрлечә булган кебек, аларның язылу тарихы да үзенчәлекле урын алып тора. Кыскасы, һәр әдип үзе кичергән хис-тойгыларны иҗат  итә. Сугыш афәтен кеше күңеленә үтеп керерлек итеп сурәтләгән язучыларның берсе Гадел Кутуй 1942 елның июнендә фронтка китә. Башта ул Сталинградны саклаучы Дон фронтының авыр гвардия миномет бригадасы сәяси бүлегендә хезмәт итә. Идел буенда Сталинград сугышында катнашканы өчен, “Батырлык өчен” медале белән бүләкләнә. Ул авыр шартларда да иҗат эшен ташламый. Ватан сугышы темасы 1941 елда аның иҗатында зур урын ала. Сугышка киткәнче ул “Партизаннар”, “Җиңү хәбәрчесе”, “Үлемсезлек” кебек мәкаләләр, “Рәссам”, “Илһам” кебек хикәяләр, “Әнкәбез ул партизанка”, “Озату” кебек тирән хисле шигырьләр яза. 
     Гвардия берләшмәсе командиры полковник Михайлов Г.Кутуйга түбәндәге характеристика бирә: “Минем берләшмәгә килгәндә Кутуев гади солдат иде, тыйнак табигатьле, үзенең югары белеме белән, язучы булуы белән, беркайда да һәм беркайчан да һаваланмады. Фронтның кырыс чынбарлыгы таләп иткән һәр тапшырылган эшне, һәр боерыкны намус белән үтәде. Иптәш Кутуев сугышта һәрвакыт батыр һәм кыю иде. Үзенең түземлеге, күңеллелеге белән башкаларга үрнәк булды” [7:11].

     Г.Кутуйның фронтта башкарган күп төрле эшләре, үзен-үзе тотышы турында әдәбият белгечләре уңай фикерләр әйтәләр. Югарыда әйтелгәнчә, сугыш чорында да аның гаять киң колачлы иҗат эше дәвам итә. “Киләчәк белән яши, һәр хатында булачак иҗаты өчен материал туплавы турында яза. Соңгы көндәлегеннән күренгәнчә, “Тапшырылмаган хатлар”, “Рөстәм маҗаралары” повестьларының дәвамын язарга җыена”, - дип яза Р.М.Нуруллина әдип турында [11:12].  

     1944 елда Казанга, иҗади ялга кайта һәм “Рөстәм маҗаралары” дигән маҗаралы-фантастик повестен яза. Сугыш бетәр алдыннан, 1945 елның язында Гадел Кутуйның сәламәтлеге начарлана. Шулай итеп, җиңү алып килгән язда әдипнең гомере өзелә. Ул Польшаның Згеж шәһәрендәге зиратта җирләнә. Н.Островский сүзләре белән әйткәндә, Г.Кутуй “бөтен гомерен, бөтен көчен дөньядагы иң изге нәрсәгә – кешелекне азат итү өчен көрәшкә” бирә.  

2. Гадел Кутуйның “Сагыну” нәсерендә әдәби чаралар
     Бөек Ватан сугышы елларында Г.Кутуйның иҗади сәләте тагын да көчәя. Аның әсәрләре һәр солдатның уртак теләген, үзенә генә хас милли хисләрен ачып җибәрә. Солдатның күңел юксынуларын туган иле белән бәйләп язган әсәрләр арасында “Сагыну” нәсере бүгенге көндә дә әһәмиятен югалтмаган. Нәсердә дошманны куып баручы солдатның эчке кичерешләре, хисләре аеруча осталык белән, эмоциональ рәвештә тасвирлана. Нәсер – әдәбиятта сирәк очрый торган жанр. Татар теленең аңлатмалы сүзлегендә “Нәсер - эмоциональлеге, ритмлылыгы белән шигъри сөйләмгә якын торган, кечкенә күләмле һәм лирик-патетик характердагы чәчмә-прозаик әсәр”, - дигән билгеләмә бирелә [9:453]. Нәсердә сүз сагыну турында бара. “Сагыну – берәр нәрсәне, кешене яки үткән хәлне искә төшерү, аны юксыну хисе кичерү”, - дип язылган “Татар теленең аңлатмалы сүзлеге”ндә [9:613]. Автор туган илен, туып-үскән җирен сагына. Автор шул сагынуын лирик герой – солдат аша укучыга җиткерә. Сагыну - солдатның хис-кичерешләрен тагын да тирәнәйтә. Сагыну сүзе әсәрдә күп тапкыр кабатланып килә. “Сагындым, бик сагындым сине, туган ил!” дигән фикернең кабатлануы сагыну хисенең тирәнлеген аңлата. Чыннан да туган җир гомер-гомергә кешеләр өчен яшәргә көч бирүче урын. Чит илдә йөргәндә ул тагын да матуррак, ямьлерәк булып тоела. Туган җирнең матуррак, изгерәк икәнен исбатлау өчен автор аны чит ил белән чагыштыра. Чагыштыруларга игътибар итик.
1. Туган якны гомуми рәвештә чит ил белән чагыштыра. Чит җир һәм ата-баба нигезе каршы куела (мәйдан, җырлар).
2. Туган якның табигате чит ил табигате белән чагыштырыла (үсемлекләр, елгалар-күлләр, таулар).
3. Туган якның кешеләре чит ил кешеләре белән чагыштырыла (картлар, яшьләр, балалар).
     Хәзер шул чагыштыруларны аерым-аерым карап китик.

	Чит ил
	Туган ил

	Хуш исле гөлләр
	 әрем

	Шаулап аккан елга, тирән кое сулары
	Идел, Дон, Арагва, Дим сулары

	Финляндия күлләре
	Аккош күле

	Карпат таулары
	Эльбрус, Казбек таулары

	Хәмерләре исертми
	Хәмерләре талган аякларны биетә

	Чит ил кызлары
	Нечкә билләр

	Чит ил балалары
	Гөнаһсыз балалар

	Берлин мәйданы
	Кызыл мәйдан

	Поляк яшьләре
	Татар яшьләре

	Чит ил җырлары
	Татар халык җырлары


     Автор иҗат иткән һәр фикердән матурлык – туган як матурлыгы өстенлек итә. Шуларның кайберләрен карап үтик:

· чит илдәге тирән коеның сап-салкын суы да сусауны басмый; туган ил чишмәсенең бер йотым суы да йөрәккә шифа бирә;

· чит ил хәмерләре исертми; туган илнең хәмерләре талган аякларны да биетә;

· чит ил кызларының елмаюлары җылытмый; үз иленең кызлары йөрәккә җылы бирә;

· чит илдә ачу белән йөри; үз иленә карата җиңеп кайту теләге көчле.      

     Әлеге чагыштырулар барысы да капма-каршы кую ярдәмендә туа. Автор туган илне чит илгә каршы куя һәм туган илнең иң кадерле булуын исбатлый. Фикерне дәлилләү өчен әсәргә игътибар итик: “Чит илдә йөреп, мин ачык аңладым: совет кешесе өчен үз иленнән дә изгерәк, үз иленнән дә кадерлерәк, үз иленнән дә гүзәлрәк ил дөньяда юк ул”, - дигән нәтиҗә ясый автор [7:254].

     Әсәрдә шикелле бәйлеге, -дәй кушмчасы ярдәмендә ясалган охшатып чагыштырулар белән дә очрашабыз. Мәсәлән: Эльбрус шикелле мәһабәт, Казбек шикелле гүзәл таулар, Аккош күледәй сихри күлләр һ.б. 
     Әлеге чагыштырулар аша без лирик геройның  туган ягын яратуы никадәр көчле булуын күрәбез.
     Нәсер шулай ук, эпитетларга бай: шигъри Дим буйлары, мөкатдәс елгалар, хәтфә болынлыклар, сихри күлләр, илаһи матурлык, шагыйранә мәһабәтлек һ.б. 
     Сагынуның никадәр көчле булуын белдерү өчен, нәсердә көчле тойгы белән әйтелә торган өндәү җөмләләр дә кулланыла. Бигрәк тә: “Сагындым, бик сагындым сине, туган ил!” – дигән җөмлә әсәр дәвамында биш урында кабатланып килә. Сагыну хисе үзәк урынны алып тора, әсәрдә яңгыраган төп фикер.  
     Автор кабатлау, чагыштыру, эпитет кебек әдәби алымнарны сагыну хисенә бәйле рәвештә куллана. Әлеге әдәби чаралар барысы да туган якның матурлыгын күрсәтү өчен кулланылган. 

     Хәзер лирик герой кичергән хисләрне карап үтик. Сагыну хисе туган икән, димәк, аның сәбәбе бар. Лирик герой ни сәбәпле сагыну хисен кичерә соң? Югарыда билгеләп үтелгәнчә, ул туган иленнән бик еракта. Солдат чит илдә булганга күрә, туган илен, газиз җирен сагына, дигән нәтиҗә ясадык. Сагыну хисенең тирәнлеген ачу өчен, солдат нигә чит илдә йөри, дигән сорау туа. Әлеге сорауга җавап бирү өчен тарихка мөрәҗәгать итик. “Сагыну” нәсере язылган чор – сугыш вакыты. Төгәлрәге, 1944 ел – сугышның дүртенче елы. Гадел Кутуй үзе дә беренче көннәреннән үк сугышка китәргә омтыла. Ләкин 1942 елның июнендә генә ул моңа ирешә [7:11]. Үзенең каләме һәм җаны белән ул җиңүгә өлеш кертә. Әсәрдә дә сүз нәкъ шул турыда бара. Сугыш бетәргә бер ел калган. Солдатлар җиңү якынлашуын түземсезлек белән көтәләр. Алар җиңүгә ышаналар. “Мин горур атлыйм. Чөнки мин чит илдә әсир булып түгел, җиңүче булып йөрим”, - ди автор [7:254]. Солдат өчен җиңү бик кадерле икәнен һәрберебез аңлый. Чөнки, җиңү ул – халкыңны коллыктан коткару, туган илгә әйләнеп кайту, якыннарың, туганнарың белән очрашу, илеңнең саф һавасын иснәү, аның табигате белән хозурлану, кешеләре белән горурлану. “Мин ата-баба корган илемдәге изге йорт турында уйлыйм һәм шунда тизрәк кайтып керер өчен Берлинга ашыгам” [7:254], - дигән юллар югарыдагы фикерне дәлилләп килә.
     Без лирик герой күңелендә туган тагын бер хис – ышану хисе белән очраштык. Әсәрдә ышану – сагыну хисенең бер өлеше буларак бирелә. “Сине сагынган саен, миндә көч-дәрт арта, рухым канатлана”, - дигән юллар аша, без, солдатның җиңүгә ышануы, аның көчен арттыра, күңелен үстерә, дигән нәтиҗәгә киләбез. Җиңүгә ирешү өчен физик көч белән бергә, рухый көчнең дә роле зур. 
     Җиңүгә ышану – ул туган илгә әйләнеп кайтуга ышану. “Сагынуым көчле булганга, кайтуым да ышанычлы. Кайтыр булмасам, бу кадәр сагынмас идем”, - дип тетрәндерлек итеп яза әдип [7:254]. Ләкин, бик аяныч, туган илгә әйләнеп кайту насыйп булмый Гадел Кутуйга.
     Сугыш ачысын татыган солдат әлеге җиңүнең гомерлек булуын, сугышның башка кабатланмавын тели. “Берлинга мин илем белән аерылу кайгысын моннан соң һичкайчан татымас өчен чиксез ачу белән барам”, - ди лирик герой [7:254]. Әлеге юллардан 

аңлашылганча, без тагын бер хис – ачу хисе белән очраштык. Хис булгач, аның 

сәбәбе дә була. Солдат күңелендә туган ачу хисенең сәбәбен ачыклап китик. Беренчедән, илдә сугыш бара. Солдатлар үз илләрен саклау өчен сугыш кырында авырлык кичерәләр. Икенчедән, лирик герой чит илдә, ул туган илен сагына. Сагыну тойгысы солдат күңелендә ачу уята.
     Нәсердә сагыну хисенең көчен арттыру өчен, автор татар халык җырларын да куллана: “Иле ямьсез, суы тәмсез, өйгә кайтасы килә!” [7:254] – дип җырлый лирик герой, сагынуын һәм ачуын басар өчен. 
     Әсәрнең ахырында урын алган: “Телеграмм баганасы – олы юлга маяк ул, “сагынасыңмы?” – дип сорыйсыз – сагынмаган кая ул!” [7:254] – дигән җыр юллары солдат күңелендәге сагыну дәрәҗәсен тагын да арттыра. Нәтиҗәдә, Г.Кутуй җырлар ярдәмендә солдат образының кичерешләрен, аның сагышын, сагынуының ни кадәр көчле булуын күрсәтә. Туган илнең ни кадәр газиз икәнлеген тагын бер кат исбатлый.
     Сугыш чоры әсәрләрен шартлы рәвештә түбәндәге төркемнәргә бүлеп карарга мөмкин: 
1. Сугыш эпизодларын сурәтләгән әсәрләр,сугыш фаҗигасен күрсәтү.

2. Фашистларның ерткычлыгын сурәтләгән әсәрләр.

3. Сугышка бәйле рәвештә кеше кичерешләрен сурәтләгән әсәрләр.
     Әлеге бүленешкә нигезләп карасак, “Сагыну” нәсере – кеше кичерешләрен сурәтләгән әсәрләр төркемчәсенә керә. Әдәбият белгечләре исә, әлеге әсәрне Гадел Кутуйның Бөек Ватан сугышы елларында тудырган әсәрләренең йөзек кашы дип бәялиләр [7:12].
     Әдәбият белеменә мөрәҗәгать итсәк, без сагыну нәсеренең лиро-эпик төргә керүен күзәтәбез. Чөнки, әсәр үзендә лирик һәм эпик әсәр сыйфатларын туплаган. Нәсер эмоциональ яңгырашы, шигырь кебек хис-тойгыларга бай булуы, ритмик төзелеше ягыннан лирик әсәргә - шигъри сөйләмгә якын. Әсәрдә кабатлау, риторик эндәш, чагыштыру, эпитет кебек шигъри алымнар бар. Чәчмә әсәрләрдәге кебек хикәяләү, сюжетлылык үзенчәлеге дә күзәтелә. Эчтәлекне исә, хис-кичереш тәшкил итә. 
                                                   Йомгак
     Без Бөек Ватан сугышында үзе дә катнашып, сугышның авырлыкларын, газапларын татыган, чит илләрдә йөреп, җиңү якынлашуын көткән, туган илен сагыну хисеннән йөрәге телгәләнгән әдип Гадел Кутуйның “Сагыну” нәсерен өйрәндек. Күзәтүләребез буенча түбәндәге нәтиҗәләрне билгеләп үтәбез:
     Ул сугыш афәтен кеше күңеленә үтеп керерлек итеп сурәтләгән язучыларның берсе. Үзе дә 1942 елның июнендә фронтка китә. Сугыш барган авыр чорда да әдип иҗат эшчәнлеген ташламый. “Сагыну” нәсере дә шул чорда туган эмоциональ яңгырашлы лиро-эпик әсәр. Нәсер шигырь кебек хис-тойгыларга бай, эмоциональ яңгырашлы булуы белән лирик төргә керсә, төзелеше ягыннан чәчмә әсәр кебек язылган.

     Нәсердә лирик герой – солдат күңелендәге сагыну хисе белән очрашабыз. Әлеге хис әсәрнең буеннан-буена кызыл җеп булып сузылган. Сагынуның сәбәбе исә, туган илдән читтә булу. Солдат күңелендәге сагыну, юксыну хисләре әсәрдә төрле әдәби чаралар ярдәменддә сурәтләнгән. Шулардан, кабатлаулар әсәрдә үзәк урынны алып тора. Автор “Сагындым, бик сагындым сине, туган ил!” дигән җөмләне бик күп урында кабатлый. Сагынуның көчлелеген ышаныч хисе белән бәйләп аңлата. Ул кайтуына ышана. . “Сагынуым көчле булганга, кайтуым да ышанычлы. Кайтыр булмасам, бу кадәр сагынмас идем”, - дигән юллар күңелне тетрәндерә, чөнки авторның әлеге теләге тормышка ашмый кала.

       Шулай ук, әсәрдә шикелле бәйлеге, -дәй кушмчасы ярдәмендә ясалган охшатып чагыштырулар белән дә очрашабыз. Мәсәлән: Эльбрус шикелле мәһабәт, Казбек шикелле гүзәл таулар, Аккош күледәй сихри күлләр һ.б. 
     Әлеге чагыштырулар аша без лирик геройның  туган ягын яратуы никадәр көчле булуын күрәбез.

     Нәсер шулай ук, эпитетларга бай: шигъри Дим буйлары, мөкатдәс елгалар, хәтфә болынлыклар, сихри күлләр, илаһи матурлык, шагыйранә мәһабәтлек һ.б. 

     Фикерне йомгаклап әйткәндә, “Сагыну” нәсере – кеше кичерешләрен сурәтләгән әсәр. Әдәбият белгечләре хаклы рәвештә әйткәнчә, нәсер Гадел Кутуйның Бөек Ватан сугышы елларында тудырган әсәрләренең йөзек кашы. 

